
З А П И С Н И К

од XXII (Дваесет и втората) Седница на Советот за развој на Источен плански регион одржана на ден 02.06.2021 година 
На ден 02.06.2021 година, во општина Штип (Мултимедијален Центар Киро Глигоров - Штип), се одржа дваесет и втората Седница на Советот за развој на Источен плански регион. Беа поканети сите членови на Советот.
Од членовите на Советот отсутни беа Градоначалникот на општина Пробиштип и Градоначалникот на општина Чешиново – Облешево.

Од Центарот за развој на Источен плански регион присуствуваа Г-ѓа Зујица Aнгелова – Раководител на Центарот за развој на Источен плански регион, Г-ца Катерина Василев - Координатор за нормативно-правни и општи работи и управување со човечки ресурси и Г-ца Андреа Златковска – Координатор за стратешко планирање и регионален развој. Присутна беше и Г-ѓа Николина Дачова вработена во општина Штип.
За официјален записничар беше одредена Г-ца Катерина Василев.
Седницата започна во 13:00 часот и со неа претседаваше Претседателот на Советот за развој на Источен плански регион, Д-р Сашко Николов.

Претседателот констатира дека има кворум за Советот за развој на Источен плански регион да може да работи и полноправно да одлучува. 

Претседателот ја прогласи за отворена XXII–дваесет и втората Седница на Советот за развој на Источен плански регион. 

Го предложи следниот:

Д Н Е В Е Н   Р Е Д
1. Усвојување на записникот од Дваесет и првата Седница на Советот за развој на Источниот плански регион, одржана на ден 31.03.2021 година и 26.04.2021 година (продолжение);
2. Презентација на можностите за развој на ски туризам на Царев Врв, со Предлог – Одлука за назначување на координатор на активностите за развој на ски туризмот и изградба на ски центар Царев Врв - Осоговски планини; 

3. Предлог – Одлука за кофинансирање на работата на Центарот за развој на Источен плански регион

4. Предлог – Одлука за преотстапување на реконструираниот и адаптиран објект ,,Мултикултурен Центар во Кочани“;
5. Информација за обврски на општините за тековно работење на Центарот;
6. Разно
Претседателот отвори расправа по предложениот дневен ред. Праша кој бара збор или дополнување по предложениот дневен ред. Бидејќи никој не се јави за збор, Претседателот предложи дневниот ред да се усвои со кревање на рака. Праша кој е “ЗА”. Сите 9 присутни членови на Советот гласаа ,,ЗА”. Праша дали има Воздржани и Против. Претседателот констатира дека нема Воздржани и Против. Претседателот констатира дека Дневниот ред е едногласно усвоен.
I. Точка еден: Усвојување на записникот од Дваесет и првата Седница на Советот за развој на Источниот плански регион, одржана на ден 31.03.2021 година и 26.04.2021 година (продолжение)
Претседателот отвори расправа по оваа точка од дневниот ред и праша дали некој бара збор или има забелешки по Записникот. Бидејќи никој не се јави за збор, Претседателот констатира дека никој не бара збор и дека расправата по оваа точка од дневниот ред е завршена и Записникот од Дваесет и првата Седница на Советот за развој на Источниот плански регион го стави на гласање. Праша кој е ,,ЗА”. Сите 9 присутни членови на Советот гласаа „За“. Праша дали има Воздржани и Против. Констатира дека нема Воздржани и Против. Претседателот констатира дека Записникот од дваесет и првата Седница на Советот за развој на Источниот плански регион, одржана на ден 31.03.2021 година и 26.04.2021 година (продолжение), е едногласно усвоен.
II.
Точка два: Презентација на можностите за развој на ски туризам на Царев Врв, со Предлог – Одлука за назначување на координатор на активностите за развој на ски туризмот и изградба на ски центар Царев Врв - Осоговски планини
 Претседателот отвори расправа по оваа точка од дневниот ред. Праша кој бара збор.

За збор се јави Градоначалникот на општина Виница кој пред презентацијата побара објаснување во врска со ситуацијата со Царев Врв и потсети дека во врска со можностите за развој на ски туризам на Царев Врв претходно е испратен допис до Владата.

Претседателот објасни дека на оваа тема во Крива Паланка е одржана средба со Градоначалникот на општина Крива Паланка, Заменик Претседателот на Владата  Г-дин Љупчо Николовски, Градоначалниците на општините Кочани, Штип, Пробиштип и Македонска Каменица и експерти за развој на ски центри од Македонија и Бугарија. Му даде збор на Градоначалникот на општина Кочани, како основоположник на оваа идеја да даде подетално објаснување.

Градоначалникот на општина Кочани објасни дека уште во 2019 година Советот за развој на ИПР поднесе Иницијатива до Владата на РСМ за изградба на ски Центар на Царев Врв. Иако тогаш интересите на Владата не биле пробудени, сепак не престанало размислувањето за оваа тема која не е само од локален и регионален интерес, туку и од национален интерес и значење.  Објасни дека според изработена Физибилити студија за развој на ски туризмот на Царев Врв, Царев Врв има потенцијал да биде еден од најдобите 5 ски центри на Балканот. Градоначалникот имал информација дека се размислува за изградба на ски центар на Попова Шапка и повторно го актуелизирал прашањето за изградба на ски центар Царев врв, при што дадените информации од веќе изработената Физибилити студија за Царев врв пробудиле интерес кај вице Премиерот. Кажа дека е одржана средба со консултанти од Р. Бугарија на кои претходно им е дадена на разгледување Физибилити студијата за изградба на ски центар Царев врв и им е посочено дека идејата е да се направат проекти кои ќе овозможат најпрво правилно да се дефинира развојот на локалитетот, стазите, пристапноста кон истиот и дека таа задача ќе се довери на експерти кои ќе кажат што понатаму. Претседателот на Советот за развој на Источен плански регион, Градоначалниците на општините Кочани, Македонска Каменица, Пробиштип, Крива Паланка и Раководителот на Центарот присуствувале на средбата во Крива Паланка за да се покаже силниот интерес. Уште на тој состанок Градоначалникот предложил Центарот за развој на Источен плански регион да биде координатор на активностите за развој на ски туризмот и изградба на ски центар Царев Врв - Осоговски планини, а Г-ца Андреа Златковска да го води проектот. Дел од идеите на состанокот укажувале на повторување на ситуацијата со Кожув, на што Градоначалникот остро се спротивставил. Градоначалникот укажа дека е потребно денес да се донесе Заклучок со кој Центарот за развој на Источен плански регион ќе се назначи за координатор на активностите за развој на ски туризмот и изградба на ски центар Царев Врв - Осоговски планини, бидејќи во јавноста излегуваат информации дека ова е идеја на Североисточен плански регион. Објасни дека реализацијата на овој проект може да трае и 10 – 15 години, но тоа е правилно. Кажа дека е потребно да се остават експертите да се изјаснат за ски стазите, и дека во моментот се носи една историска одлука.

Претседателот кажа дека е неизбежно да се гледа големата слика, да се биде отворен во размислувањата за овој проект кој ќе значи многу за Истокот бидејќи со него би се постигнал туристички развој на општините од регионот, но ќе значи уште повеќе за државата. Ситуацијата со информациите во јавноста е таква каква што е, но и консултираните експерти до Бугарија кажале дека е потребно на проектот да се гледа како една целина.
Збор зеде Г-ѓа Зујица Ангелова која кажа дека проектот е со широк опсег и ќе следи процес на широки консултации, во кој ќе бидат вклучени сите заинтересирани страни, а во врска со Калин Камин експертското мислење е дека локалитетот не ги исполнува условите за ски центар, но истиот заедно со ски центарот Пониква треба да влезат како содржини во идниот мастер план за Царев врв. Објасни дека на почеток ќе се соберат потребни податоци од сите вклучени општини, за потоа да се формира иницијативен одбор со претставници од заинтересирани страни од двата региона, па од страна на експертите ќе треба да се скенира целиот терен, акцентот мора да е ставен главно на Царев врв, но во процесот на скенирање треба да влезат и Пониква и Калин Камени. Во наредниот период, согласно и насоките на Владата на Р. С.М. ќе следува процес на широки консултации. Во физибилити студијата за изградба на ски центарот на Царев врв, стазите се генерално утврдени, но сепак оставаме на стручните лица, согласно моменталните состојби да истражат и предложат најсоодветни решенија за основната јавна инфраструктура, за пристапноста кон Царев врв, анализа за начинот на управување и оддржување на истиот и за се останато што е значајно за локалитет од ваков тип. Веќе се контактирани многу стручни лица кои биле дел од развојот на ски центар Кожув, изградба на жичарата до Водно, оддржавме повеќе zoom состаноци со експертите од Македонија и Бугарија, земени се во предвид многу насоки, мислења и научени лекции.

По ова членовите на Советот го проследија и видеото за идниот развој и визијата за Царев Врв.

Претседателот напомена дека можат да се направат ски стази со должина до 60 км.
За збор се јави повторно Градоначалникот на општина Виница кој кажа дека членовите на Советот ги интересира каква ќе биде комуникацијата, на кој начин граѓаните ќе можат да се движат на Царев Врв, како ќе се одвива движењето од Пониква до Царев Врв, на што Градоначалникот на општина Кочани одговори дека експертите во втора фаза ќе кажат каква ќе биде врската, а најдобри шанси има општина Македонска Камница бидејќи е најблизу. Кажа дека на Осоговските планини селата се од расфрлан тип и во изумирање, па затоа потенцијалот за развој преку сместувачки капацитети нема да го користат селата туку околните градови, како и градовите Куманово и Крива Паланка.
Потоа Г-ца Андреа Златковска имаше Презентација за изградба на ски центар на Царев Врв и развој на ски туризам во ИПР.

Презентацијата е прилог на овој Записник. 

Г-ца Андреа Златковска кажа дека експертското мислење е дека еден туристички центар како Царев Врв сам по себе не може да функционира и дека во 3-та и 4-та фаза ќе треба да се направат поврзувањата со Калин Камен и Пониква.

Претседателот информираше дека мислењето е дека за секој ски центар е најдобро да има два пристапи.

Градоначалникот на општина Виница кажа дека е најважно овој проект да започне да рееализира, веќе има заинтересирани страни кои поставуваат прашања и затоа е потребно членовите на Советот да бидат информирани, а сепак експертите ќе одлучат.

За збор се јави Градоначалникот на Кочани кој кажа дека е најважно да се остави експертите да го кажат своето мислење.
Раководителот на Центарот кажа дека во изработената Физибилити Студија не биле разработени две прашања, а тоа се начинот на управување и пристапот и тоа ќе биде дополнително истражено и испитано.

Градоначалникот на општина Македонска Каменица кажа дека е добро што веќе има конкретни активности кои се спроведуваат. Го изрази своето задоволство од пристапот на Градоначалникот на општина Кочани, од неговата ширина и гледањето на големата слика, кое нешто го дало правецот на дискусиите и помогнало сега веќе работите да течат и ја изрази својата благодарност до Градоначалникот на општина Кочани и Владата.

Збор зеде Градоначалникот на општина Зрновци кој најпрво ја поздрави оваа Иницијатива. Потсети на студиското патување во Марибор каде има огромен ски центар каде се инвестирани големи средства од ЕУ. Кажа дека во минатото словенците биле заинтересирани да изградат ски центар на Султан Тепе, па предложи по архивите да се провери дали можеби има технички проект или студија од словенците. Кажа дека во ЕУ фондовите имало компонента по која во иднина ќе може да се аплицира и дека е од голема важност општината да ја изгради инфраструктурата.

Претседателот ја објасни заработката која Австрија ја добива од зимски и летен туризам и кажа дека со еден ваков проект се отвара можноста за раст на општините и дека интересот овде е ЈПП и дека е навистина важно да се остави експертите да ги донесат одлуките. Експертите кажале дека е нецилсходно на таа висина да се градат сместувачки капацитети само за таа намена и дека сега се зборува за проектна документација која државата треба да помогне да се направи, на што Градоначалникот на општина Пехчево додаде дека е добро да се спомене добрата волја на државата.
Бидејќи никој друг не се јави за збор, Претседателот констатира дека никој не бара збор, ја затвори расправата и ја стави на гласање Предлог-Одлуката за назначување на координатор на активностите за развој на ски туризмот и изградба на ски центар Царев Врв - Осоговски планини во предложениот текст. Праша кој е ,,ЗА”. Сите присутни 9 членови на Советот гласаа „ЗА“. Праша дали има Воздржани и Против. Претседателот констатира дека нема Воздржани и Против. Претседателот констатира дека се донесе следната:
ОДЛУКА

за назначување на координатор на активностите за развој на ски туризмот и изградба на ски центар Царев Врв - Осоговски планини

член 1

Во врска со планираните активности за истражување на можностите за развој на ски туризам во Источен и Североисточен плански регион и изработка на комплетна проектна документација за изградба на ски центар Царев Врв, а врз основа на претходно реализирани активности и изработена Физибилити студија за развој на ски туризмот на Царев Врв, за координатор на активностите за развој на ски туризмот и изградба на ски центар Царев Врв - Осоговски планини се назначува Центарот за развој на Источен плански регион.

член 2

Се задолжува Центарот за развој на Источен плански регион да ги превземе сите активности и мерки за целосна реализација на предметот на задачата за која е назначен и да ги координира сите засегнати страни во овој процес.
член 3

Оваа Одлука влегува во сила наредниот ден од денот на нејзиното донесување.

III.Точка три: Предлог – Одлука за кофинансирање на работата на Центарот за развој на Источен плански регион

Претседателот објасни дека до сега општините кон Центарот плаќаа по 10 денари по глава на жител, односно вкупно околу 1.800.000,00 денари и мисли дека Пелагониски плански регион оваа вредност ја покачиле на 15 денари, па предложи за Центарот да остане по 10 денари по жител како и досега и дека тоа се средства кои треба да се одвојат за нормално функционирање на Центарот. Отвори расправа по оваа точка од дневниот ред и праша кој бара збор.

За збор се јави Градоначалникот на општина Кочани кој го подржа предлогот и кажа дека ова е еден од начините, на кој општините можат да го одржат Центарот. Го кажа мислењето дека оваа сума е минимална и дека во иднина треба да се следи ситуацијата и ако е потребно средствата да се зголемат, а сега општините да излезат во пресрет за средствата од 10 денари по жител.
Градоначалникот на општина Пехчево кажа дека сегашните градоначалници наследиле големи долгови од нивните претходници, но успеале да ги подмират обврските. Праша кога ќе се потпишат договорите.


Раководителот на Центарот одговори дека во врска со новиот Закон за рамномерен регионален развој и измените во истиот, особено во делот на финансирањето на центрите, претходно никој не бил информиран дека во член 31 од Законот се предвидува општините кои се јавуваат како крајни корисници на проектите, ќе треба да исплаќаат средства во висина до 15 % од проектната вредност на одобрениот проект за финасирање од Програмата за рамномерен регионален развој на Центарот. Кога се потпишувале договорите за соработка за 2021 година помеѓу Центарот и Министерство за локална самоуправа во април оваа година, за ова се дискутирало со Министерот за локална самоуправа и било утврдено дека општините во делот на кофинансирање за менаџирање на проекти не треба да се обврзат да кофинансираат за Центарот повеќе од 7-8 % за две тековни години или 3,5-4% за една година. Во однос на чланарината кон Центрите, тоа право на Центрите за развој на планските региони не им е ускратено и во истиот член 31 став 10 од новиот Закон за рамномерен регионален развој стои дека Центарот може да користи дополнителни средства за финансирање на своите задачи и активности од општините во состав на планскиот регион. Овие промени во Законот се направени бидејќи во одредени региони поголем дел од општините не ги измирувале обврските кон Центрите, и во прашање било доведено функционирањето на центрите и токму поради ова со новиот Закон е изнајден дополнителен заштитен механизам. Раководителот кажа дека за Центарот е навистина потребно да останат средствата од 10 денари по жител, бидејќи нашиот центар има навистина голем обем на работа и овие средства нема да ја доведеме во прашање стабилноста на институцијата. Ако земеме во предвид дека 2020 година е пандемиска година, во истата вкупните трошоци на Центарот се околу 5.200.000,00 денари, кои со делот од управување на проекти, чланарината како и средства од управување на останати проекти, ќе може да се покријат и да се обезбеди стабилност и основа за иден развој. Доколку членовите на Советот го подржат кофинансирањето на Центарот од 10 денари по жител, потоа ќе следи склучување на договори за соработка помеѓу Центарот и сите 11 општини во состав на регионот. Во процес е и подготовка на акти за усогласување со новиот Закон и ќе се трудиме до 5 август да се заврши овој процес и истите да бидат усвоени од страна на Советот за развој на Источен плански регион како и сите општински совети и навремено да се достават до институциите за нивно постапување. Воедно и во некои од регионите веќе сум информирана дека ќе се задржи начинот на кофинсирање на општините кон Центрите.
Претседателот праша дали некој друг ќе се јави за збор по оваа точка од дневниот ред. Бидејќи никој не се јави за збор, Претседателот го затвори претресот по оваа точка од дневниот ред и Предлог – Одлуката за кофинансирање на работата на Центарот за развој на Источен плански регион ја стави на гласање. Праша кој е „ЗА”. Сите 9 присутни членови на Советот гласаа „ЗА“. Праша дали има Воздржани и Против. Претседателот констатира дека нема Воздржани и Против. Претседателот констатира дека се донесе следната:
Одлука

за кофинансирање на работата на Центарот за развој на Источен плански регион

Член 1

Се одобрува кофинансирање на работата на Центарот за развој на Источен плански регион од страна на општините кои влегуваат во состав на Источен плански регион.

Член 2

Начинот на кофинансирање ќе се врши на начин што секоја општина е должна да плаќа износ од 10 (десет) денари по глава на жител, кој број ќе се утврдува согласно последниот важечки државен Попис.

Член 3

Центарот за развој на Источен плански регион има обврска за секоја тековна година да потпише Договор за кофинансирање со општините во состав на регионот.

член 4
Оваа Одлука влегува во сила наредниот ден од денот на нејзиното донесување.
IV.Точка четири: Предлог – Одлука за преотстапување на реконструираниот и адаптиран објект ,,Мултикултурен Центар во Кочани“ 
Претседателот даде збор на Г-ѓа Зујица Ангелова која во врска со проектот објасни дека официјалниот дел е завршен и сега е потребно објектот да се преотстапи на општина Кочани.

Претседателот отвори расправа по оваа точка од дневниот ред. Праша дали некој ќе се јави за збор по оваа точка од дневниот ред. Бидејќи никој не се јави за збор, Претседателот го затвори претресот по оваа точка од дневниот ред и Предлог – Одлуката за преотстапување на реконструиран и адаптиран објект ,,Мултикултурен Центар во Кочани“ ја стави на гласање. Праша кој е „ЗА”. Сите присутни 9  членови на Советот гласаа „ЗА“. Праша дали има Воздржани и Против. Претседателот констатира дека нема Воздржани и Против. Претседателот констатира дека се донесе следната:
ОДЛУКА

за преотстапување на реконструиран и адаптиран објект

,,Мултикултурен Центар во Кочани“

член 1

Со оваа Одлука реконструираниот и адаптиран објект ,,Мултикултурен Центар во Кочани“ во рамки на проектот „Нашето заедничко минато – патека за заедничка иднина“, реконструиран и адаптиран согласно Договор за реконструкција и адаптација на Мултикултурен Центар заверен кај ЦРИПР со дел.бр.05-346/15 од 04.11.2019 година и Анекс бр.1 на основниот Договор арх. заверен кај ЦРИПР со дел.бр.03-453/3 од 30.12.2020 година, склучени помеѓу Центар за развој на Источен плански регион како договорен орган и Друштво за градежништво, инженеринг, монтажа и трговија АНОЛ – ИМПЕКС ДООЕЛ експорт - импорт Скопје како изведувач, се предава и преотстапува во сопственост, владение и трајно користење на Општина Кочани.

Член 2

Од денот на  влегувањето во сила на оваа Одлука, трошоците за чување, користење, управување и одржување на објектот од член 1 на оваа Одлука се на товар на Општина Кочани.

член 3

Записникот од одржаниот состанок за имплементација на проектот Реконструкција и адаптација на Мултикултурен Центар во Кочани заверен кај ЦРИПР со дел.бр.08-499/1 од 31.12.2020 година и Записникот за примопредавање арх. заверен кај ЦРИПР со дел.бр.03-138/1 од 22.04.2021 година се составен дел на оваа Одлука.

член 4

Оваа Одлука влегува во сила наредниот ден од денот на нејзиното донесување.
V.Точка пет: Информација за обврски на општините за тековно работење на Центарот
Претседателот даде збор на Раководителот на Центарот која информираше дека по неофицијалните информации добиени од страна на Бирото за рамномерен регионален развој на 8-ми јуни се предвидува да помине измената на Законот за размномерен регионален развој со која ќе се изврши промена само во делот на завршни одредби. Информирани сме дека средината на јуни 2021 година ќе добиеме договори за реализација на регионалните проекти за 2021 – 2022 година, што значи дека е потребно општините кои имаат неизмирени обврски кон Центарот по основ за ко-финансирање на проекти и за тековно работење, да се мобилизираат и истите да се измират во текот на месец јуни 2021 година. 
Претседателот отвори расправа по оваа точка од дневниот ред.

За збор се јави Градоначалникот на општина Берово кој праша кога е планирано да се потпишат договорите за реализација на проектите, на што Раководителот на Центарот одговори дека ако на 8-ми јуни (вторник) помине измената на Законот во Собрание во делот на завршните одредби во однос на датумот за поднесување на проекти, 15-ти јуни ќе биде датум за потпишување на договорите на Центарот со Бирото за регионален развој.
Бидејќи никој друг не се јави за збор, се премина на Разно.
VI.Точка шест: Разно 

Претседателот во врска со Седницата на Советот за рамномерен регионален развој кажа дека не може да даде детална информација на членовите на Советот во врска со тоа на пример кои проекти за урбани, села и специфични развојни потреби поминале, бидејќи Седницата не била добро организирана, покана за седница била пратена без материјали, а и самата седница се одвивала во таков правец. Кажа дека општина Штип од проектите за урбани подрачја е дисквалификувана поради неприложување на одобрение за градба, што според Претседателот е сосема несоодветно, особено имајќи го во предвид фактот што се чекало од животна средина и Катастар, а тоа се институции кои не се под локална туку под централната власт. Претседателот кажа дека поради неорганизираноста на седницата на Националниот Совет е во неможност да ги елаборира донесените одлуки и затоа ќе го почека Записникот од таа Седница.

Потоа за збор се јави Градоначалникот на општина Зрновци кој праша дали некој друг Градоначалник има проблем со исплатата на проектите преку платежната Агенцијата за финансиска поддршка во земјоделието и руралниот развој, бидејќи на општина Зрновци и пристигнале 700 илјади помалку, за ова е покрената постапка до управен суд. Причина за ова е што Агенцијата нема доволно средства, но подобро е да се должни, отколку на овој начин да се кратат средствата. Потоа спомена за средствата за патишта преку Светска Банка кои се доделуваат на принципот прв дојден прв услужен, општина Зрновци прва ги поднела документите. Процесот се одвива бавно, па Градоначалникот предложи да се испрати Иницијатива наместо сите тендери да ги распишува Министерство за транспорт и врски, барем за по една улица или пат средствата да бидат пуштени на општините тие сами да си го распишат тендерот за да нема одолговлекување.

Градоначалникот на општина Делчево објасни дека Советот може да испрати Иницијатива, но веќе има распишани тендери од Министерство за транспорт и врски па затоа е малку веројатно дека сега може да се промени нешто, па според тоа и Иницијативата би била нецелисходна.

Градоначалникот на општина Зрновци одговори дека за овие средства минатиот пат бил ваков случајот, односно 50 % од средствата биле доделени на општините и им било дозволено тие самите да си ги распишат тендерите.

Градоначалникот на општина Пехчево кажа дека најверојотно општина Зрновци имала некои забелешки на документацијата, но Градоначалникот на општина Зрновци одговори дека тоа не е случај за општина Зрновци. Потоа, Градоначалникот на општина Пехчево ги сподели информациите со кои тој располага на оваа тема.
Претседателот праша дали некој друг ќе се јави за збор. Бидејќи никој друг не побара збор Претседателот констаира дека дневниот ред е исцрпен и 22-та Седница ја прогласи за затворена.
Прилог:

· Презентација за изградба на ски центар на Царев Врв и развој на ски туризам во ИПР

